
Inde so wislich was sine dait

It wulde berichten al den rait

Of it were zu uollen dagen

It in hoirde neiman dat gesagen
Dat einge logen were

Eydoch pinde man s dicke sere

Dat si it loigene deiden sagen

Hei verscheit also van den dagen
Dat hei merlin in loig noch in misdeide .
An ingeiner hande steide

Aine was hei kint hei was van listen
Hei was lange vncristen

Doi wulde hei gerne cristen sin
Dat deide man eme inde nante in merlin
Doi hei quam zu sinen dagen
Biwilen heis in sulg sagen

Wat eme sulde geschein

Hei in wolde s sich neit intsein
Hei in seichte ei die warheit
Geschach in dan einich leit

Dat in was neit sin schoilt

Want ih-s xp-s de woil t

Eydoch weis man t eme genoich
Inde sprach eme manich ungevoich
In goider gedult hei em allit nam
Als eit sachte dat it reichte quam
Dat hoirden si dan veil gerne

Inde heilden t doch zu scherne
Sowat hei sprach dat geschach

Die luode hei maize gerne sach
Der werilde hei sich ei vort intzo
Zo leste verdrois ir einen so

Dat hei geinc in einen walt

Inde leit da warm inde kalt

Inde in as neit wan gecrude

Alsus schouwede hei die lude
Doch man in biwilen sach

Als in eiman aine sprach

Den bescheit hei sinre worde
Wer hei si node of gerne horde
Zoi leste der koninch dit vernam
Wat hei sprach dat it volquam
Doi hedde hei in gerne gehat
Sine man hei dar vm-e bat

Dat si in eme wolden vain

Hei wolde in zu sime raide hain
Doi reit irre genoich aldare

Da man sin was worden geware
Als in ir einich da vernam

Harde scheire dat hei in intquam
Eydoch hei weder sulgen reide
Mit wairheide hei in kunt deide
Dat in neiman in moichte vain
Ein sprach “soild ir dan vmm’ alsus gain”
“Nein ich neit” sprach merlin
“Ich mois geuangen sin

Van einre maget reine

Die nei mannes in wart gemeine”
Der droississe dare quam

Da hei merline vernam

Hei sprach “sage goide Merlin
Wei sulg sal min ende sin

Sage mir ouch du sais in allen”
Merlin sprach “ir sult eruallen”
Deme drussissen leide die zaile
It behaide eme maize waile
Eydoch hei zu spotte saichte
Noch me hei it versoiken daichte
Hei wolde it mit listen ane vain
Hei leis sinen bart stain

Inde wandelde sin ouercleit

Ein ander pert hei dare reit

Hei soite in bis hei in vant

Doi vraigede hei in zuhant

Wat kuonne sin doit sulde sin
Doi saide eme ein andert merlin
“Ir sult aue..er...ich hangen

E ich werde gevangen”

Deme druossissen dat behaide
Dat hei eme zwene doide saide
Hei reit heim dat kunden

Vur loigene sinen vrunden

Als it nummer in moichte geschein
Hei sprach “ich sal morne besein”
Eiuer dat hei sich in teide

Hei geinc zu merline vmme die reide

Als hei in nie in hette gesein

Hei sprach “wat sal mir geschein”
“Ir sult erdrinckin” sprach merlin
Hei saide “wei moichte dat sin
Merlin du spreiches wair ey

Du in geloiges noch ney

Nu hais du mir dese dirde stuont
Drier hande doit gekuont

Du luoges die zwene merlin”

Hei sprach “it mach uch leif sin”
Der drussisse was veile gemeit
Hei geinc heim da beuoire hei reit
Inde saide zuohant allit dat

Deme koninge vuor ein barat

Inde me gesinde alsamen

Doi hadden si is erin gamen .

Dar na in kurten zijden

Suolde der drussisse riden

Zuo walde iagen mit den hunden
Doi si luodis loiffen beguonden
Hei ylede na doi stuorte sin pert
Der here veil zu dale wert

Eyne ho leye veil hei neder

Dat pert quam koime weder

Eine vurcke in mit den voizen veinc
Dat hoift eme in t wasser heinc
Doi veil hei hene inde verdranc
De doit was druvalt gemanc

Dat deme druossissen alsus koimen was
Der koninch getruwede des deibas
Der worde die merlin reide

Der koninch in doi soicken deide
Wat halp dat man in vant

Hei was in scheire intwant

Ein mynsche was in des konings hoive
De deinde waile zu loive

Den hadde man ve.....eicht

De mynsche hadde einen kneicht
De soite merlin bis he ne vant

Hei reit up in inde veinc in zuhant
Doi satte hei merlin up ein pert
Inde voirte in zu hove wert

Da begeinde in ein junc man
Vrolichen hei singen began

De droich zwene nuwe schoin

Die wainde hei an doin

Als die verslissen weren genoich
Die hei an den voizen droich

Merlin des mannes lachegede

So sere dat hei alle quachede

Zu lachene hei seldene plach

Des geuangen hei was de sprach
“Goide merlin wat dudit dat”
Merlin sprach “mois ich eit barat
So wale han als de da geit

Inde morne vp der bayren steit

Hei weint slijssen die nuowe schoin
Hei in sal ir nuommer ain gedoin”
Die anderen des wunder namen
Alsus si vuor den koininc quamen
Doi was der koninc harde vro

Dat was merlin worden so

Hei groite in inde heis in sin gemeit
Hei saide “ir soilt hain gereit

Vren wille sunder bale

Merlin durch dat gehaldet wale

Ir moicht gerne mit mir sin”

Dat moiste liden merlin

Doi wart deme koininge gesaicht
Wei merlin hette braicht

Doi reiffen si alle “merlin

Du moist nuo ein loigener sin

Dich sulde eine iuoncuorouwe vain
Dat heit nuo de kneicht gedain .

De vur dinen oygen steit”

De in veinc it was eme leit

Dat man der reiden eit gewoich

Mit worden hei it ey vndersloich
Deme koininge hei sagen began
Wei in begeinde ein iuonc man

Wei hei des lachede inde wei hei sprach
Dat hei in leiuede nuommer den dach
Doi sande der koininc boiden dare
Dat man des mannes neime ware
Den iungen man si doit vunden
Deme koininge si dat kunden
Nochtan manlich da reide

Hei hette geloigen in der steide

In hette geuangen ein kneicht
Merlin sprach “ich hain wair in- ir vareicht
Her koininch dat doit beschouwen
So gelichet hei den iuoncfrouwen”
Den mynschen man heimelich besach
Man vant it als merlin sprach

An buorsten leden inde an liuoe
Magit . anders gelich einen wiuoe

Sint manlich sich wairs versach

An alle deme dat merlin sprach
Der koininc in sint heimeliche
Vragede vm-e die riche

Inde vm-e alle sine genoizen

Of ir einich sulde werden verstoizen
Inde wie suolch suolde sin ir doit
Of ir einich sulde liden noit

Merlin sprach . “der drache van engelant
De is verre intfort inde bekant

Mit groiser macht hei vert

Neiman sich sin erwert

Nu sal in ein geschoz zemen

Vuor lymezheim sal t eme nemen
Sin manechtich leiuen

Sint sal man cleine vp in geiuen”
Dar na koninc ritschart

Vur limezheim erschossen wart
Doi vraigede in der koininc vort
Wei der keiser sulde sin intfort

Hei sprach “dat roimsche riche
Gewinnet eynen den voysze geliche
De sal des mit erin walden

Hei sal t als ein lewe halden

Dat sal weren eine kurte stuont

De sal erdrinckin als ein huont”
Als merlin hei vuor sprach

Deme keiser heinrich also geschach
Alsus wurden wair vunden

merlins wort zu allen stunden

Aine loigene elde hei den lijf

Die vurgenanten beslossene wijf
Ersturven in kurten dagen gare
Sint quamen ander lude dare

Inde besaizen die gereitschaf

Ich weine xp-s merline gaf

Die genade inde in hette erkoren
Ane sache in wart hei neit geboren
Dat nei mynsche in vernam

Wei sin vader zu sinre moider quam
Noch neiman in weis we hei were
Suonder ih-s xp-s vnse herre

De noch gescheppet wunder

An eickelichen mynschen sunder
Sine gedeine in sine sedin

Noch in is sin wunder neit geledin
Alle dage noch man sin wunder sijt
Des is eine kuorte zijt

Dat merlin des liues ende

Sunder einge miswende

Man mach vele van xp-o sagen

Hei heit gedain in kurten dagen
Eynre iuoncfrouowen genade
Want si vroi inde spade

Ir sinne an xp-m kirde

Inde van kinde gerne irde

Dat is van berge sente lutholt

Ir was vader inde moider holt

Dat was reicht want sij s verschulde
Mit wijsheide inde gedulde

Ir moider van den dagen quam

Ir vader ein ander wijf nam

Die iuoncuorouowe deide als si plach
Dat was der vrouwen vngemach
Als si eit durch got gaf

Zuhant was da zorn af

Inde ein veil grois vragen

Sente lutholt wolde ei wagen

Dat si deide xp-s wille

Beide offenbair inde stille

Die steifmoider it ei intsoif

Zu leste dat si dat geschoif

Dat dis der herre warden wulde
Die goide lutholt die sulde

In irme cleide dragen broit

Armen den is da was noit

Ir vader volgede ir na

Hei sprach “doicht’ wat drait ir da”
“vader steine ” “la dan schouwen”
Hei intloich den schois der iuoncfrouwen
Doi wart dat broit zuhant

Zu steinen . doi hei dei dar vant
Doi wart eme sin gemoide heis
Der vrouwen he it zuhant verweis
Doi it die goide den armen boit
Doi wuorden dese steine eiuer broit
Sente lutholt loiuede sere

Ihm- xp-m vnsen here

Want hei ir an der stunde

Der groiser genaden gunde

Sente lutholde des veile geschach
Zu einen ziden si sach

Vp irs vader lande gain

Wilde gense dei wolde si vain

Si geinc zuo den gensen dare

Den geboit si allen gare

Van irs scheppers gewalt

Dat si geingen in ir behalt

Der gense was me dan dusent da
Der geingen vmmer zwa inde zwa
Vur ere dar si se gain heis

In irs vader schure si se leis

Si leis die schure offen stain

Si verboit in vleigen inde gain
Doi bat die iuvoncvrouwe sere

Dat gesinde durch goides ere

Dat man der gense neit af in deide
Si geloifden t inde heilden t vnsteide
Die kneichte ir eine stalen

Die wart gessen in halen

Si heilt si vp den anderen dach
Bis si ir gezide gesprach

Doi geinc si zu der schuoren

Inde groite ir duoren

Doi geboit si in xp-s namen

Inde allen wilden gensen samen
Dat si vmmer meden dat lant
Doi gaf si in vrlof zuhant

Dat si voiren irre verde

Irre ingeine danne in gerde

Doi dat sente lutholt gesach

Zu den kneichten si sprach

Si hetten der gense aue gedain

Si moiste si weder hain

Da wart loinen inde sweren

Dat moiste eine wile weren

Zu lest die wairheit wart gesaicht
Doi wurden ere die bein braicht
Th-m xp-m si doi des bat

Dat die gans wart vp der stat

Van den beinen leiuende weder
Doi voiren si inwech nu-m’ me seder
In quam wilde gans vp dat plein
Die genade wolde ir xp-s gein
Noch deide xp-s me durch si

Ein rich man wande da bi

De was irs vader vuorgenois

Des girheit was so grois

Dat hei eme sin lant af eir

Inde in wold es eme neit laisen weir
Zu lest quam dat in clage

Doi solden si komen zu dage

